
Gabungan seperti encapsulation, inherintance dan polymophism menjadikan teknologi berorientasikan objek salah satu daripada pilihan utama pada dunia pengkomputeran aplikasi hari ini.  Potensi penggunaan objek secara berulang kali (reuse) dan kebolehan interaksi antara objek (membolehkan pencantuman objek untuk menghasilkan fungsi aplikasi), menjadikan pengaturcaraan atau pembangunan aplikasi lebih mudah dan mempunyai lebih banyak keupayaan.  Pembangunan aplikasi akan menjadi lebih cepat dan mudah kerana kita boleh membinanya dengan mencantumkan objek-objek yang telah ada; kosnya akan lebih rendah kerana jumlah pembangun aplikasi berkurangan dan kos objek yang murah sebab ianya boleh diguna ramai.  Pembangun aplikasi tidak perlu tahu kesusahan teknikaliti satu-satu objek kerana sifat encapsulation-nya dan satu-satu objek juga boleh diubah sifatnya melalui inherintance.

Pembangunan aplikasi hari ini menjadi lebih rumit dan komplikated; masa yang lebih lama, tenaga kerja yang lebih banyak, saiz yang semakin membesar dan kos yang semakin meninggi.  Contohnya, masa sebanyak 14-tahun pembangun aplikasi (14 developer years) diperlukan untuk mengubah Word Perfect versi 3 kepada versi 4, dan untuk mengubah dari versi 5 ke versi 6 pula diperlukan sebanyak 256-tahun pembangun aplikasi.  Jika tren ini berterusan, secara mudahnya masa sebanyak 4,464-tahun pembangun aplikasi diperlukan untuk menyiapkan versi 8.  Pada tahun 1982, Lotus 1-2-3 hanya memerlukan saiz satu cakera lembut sahaja (floopy disk) tetapi pada tahun 1996 ianya memerlukan sebanyak 11 Mbytes.  Maknanya, jika tren sebegini berterusan, betapa tinggi kos, tenaga dan saiz untuk membangunkan aplikasi pada masa akan datang.

Bayangkan - jika Microsoft yang telah membina penyemak ujian (spelling checker) dalam produk pemproses perkataan MS Word, ingin mengadakan fasiliti yang sama dalam perisian paparan helaian elektronik MS Excel, mereka terpaksa membuat aturcara lain untuk tujuan yang sama.  Melalui penggunaan objek, mereka hanya perlu menjadikan penyemak ujian sebagai satu objek (Microsoft menggunakan istilah component untuk objek sebegitu), mana-mana produknya yang lain hanya perlu memasukkan (mencantumkan) objek tersebut ke dalam perisian yang baru.  Jadi melalui objek yang sama mereka boleh masukkan ke dalam MS PowerPoint, MS Access, MS Visual Basic, MS Visual Fox Pro, MS Visual C++ dan lain-lain lagi.  Produk-produk lain yang dikeluarkan oleh pengeluar-pengeluar lain seperti Word Perfect, Ami Pro dan lain-lain tidak perlu membangunkan objek penyemak ejaan yang lain, mereka boleh terus cantumkan dengan produk mereka.  Begitu juga jika Microsoft ingin membenarkan graf dijanakan dari table MS Word-nya, mereka boleh ambil objek graf dari MS Excel (sebenarnya inilah yang Microsoft sedang usahakan - menjadikan produknya sebagai cantuman objek-objek kecil).  Sistem aplikasi untuk organisasi juga boleh memanfaatkan teknologi objek ini.  Contohnya, skrin input aplikasi organisasi boleh mempunyai keupayaan penyemak ujian.  Bayangkan betapa rumitnya untuk membina enjin penyemak ujian jika tidak menggunakan teknologi objek/komponen.

Pada hari ini platform pengkomputeran begitu heterogen (heterogeneous).  Terdapat pelbagai jenis mesin, senibina, sistem pengoperasian (OS), bahasa pengaturcaraan, rangkaian dan pelbagai lagi.  Objek yang dibina dalam satu bahasa pengaturcaraan hanya boleh digunakan semula melalui bahasa pengaturcaraan yang sama.  Malah objek yang dibangun menggunakan pengkompil bahasa C++ yang dikeluarkan oleh Microsoft tidak semestinya boleh digunakan dalam bahasa C++ yang dikeluarkan oleh Borland.  Melalui premis tersebutlah paradigma pengkomputeran beralih kepada teknologi komponen (component).

Agak susah untuk menakrifkan komponen.  Ianya adalah satu perisian yang lengkap untuk membuat tugas-tugas tertentu tetapi tidak boleh digunakan secara tersendiri.  Ia juga hampir sama dengan objek (tidak semua komponen itu objek) tetapi ianya tidak bersandar kepada bahasa pengaturcaraan.  Definisi ini tidaklah cukup tepat kerana ada juga komponen yang bersandar kepada bahasa pengaturcaraan.  Selalunya objek lebih kecil fungsinya berbanding komponen.  Gabungan objek boleh membentuk satu komponen, pun begitu satu objek mungkin juga boleh menjadi satu komponen.   Ketidakbersandaran pada bahasa akan membolehkan komponen yang dibina dengan C++ digunakan dalam Visual Basic.  Malah tren juga sedang menuju kepada apa yang lebih dikenali sebagai objek teragih atau komponen teragih - di mana komponen ini tidak bersandar kepada mesin, sistem pengoperasian, rangkaian dan boleh berhubung antara satu dengan lain dalam rangkaian. Perkembangan ini tentunya akan menjadikan dunia pengkomputeran teragih (distributed computing) menjadi lebih menarik.

Menggunakan komponen akan mempercepatkan lagi pembangunan aplikasi.  Banyak ciri-ciri yang menarik dan canggih boleh diadakan pada aplikasi yang dibangunkan.  Komponen dijual dengan harga yang sungguh murah dan ada yang diberi secara percuma.  Contohnya, dengan hanya beberapa dollar US, anda boleh  jadikan aplikasi anda berkeupayaan menghantar mel elektronik,  menghantar data melalui socket TCP/IP, muat ke atas atau muat ke bawah (upload/download), pengaturcaraan secara bersiri (serial programming) - menggunakan talian telefon dan pelbagai lagi.  Mungkin tidak lama lagi akan ada komponen untuk pengecaman suara (voice recognition) untuk mengawal input,  menukar skrin terminal dungu kepada skrin berasaskan windows, menghantar data melalui rangkaian celullar dan pelbagai kemungkinan lagi.  Oleh kerana komponen boleh dibina oleh kebanyakan bahasa (C++, Visual Basic, Cobol, Ada, Java  dan lain-lain) dan ianya boleh juga digunakan dari kebanyakan bahasa, maka pembangun aplikasi tidak perlu belajar bahasa baru untuk menggunakannya.  Komponen juga boleh dibuat oleh ramai pengaturcaraan.  Komponen juga akan dibina dengan banyak oleh ramai orang.  Kebanjiran komponen mula terasa kebelakangan ini dan tentunya akan lebih rancak lagi selepas ini.

Terdapat tiga perlaksanaan komponen yang popular pada hari ini; COM (Component Object Model_ yang diperkenalkan oleh Microsoft, OpenDoc oleh Apple dan IBM (juga telah diterima oleh OMG - Objek Management Group) dan JavaBeans oleh Sun MicroSystems.  Micoroft telah lama dan terkehadapan dalam teknologi objek.  COM bermula dengan OLE (Object Linking and Embedding).  OLE telah digunakan dengan meluas sebelum ini dan disokong oleh banyak pengeluar perisian lain.  Komponennya juga telah banyak dikeluarkan oleh pembangun-pembangun perisian pihak ketiga (third party vendors).  Perlaksanaan COM lebih menumpu kepada persekitaran Windows.  Dalam model komponen yang terbaru (diperkenalkan pada tahun 1996), iaitu DCOM (Distributed COM), beberapa perlaksanaan COM telah dilakukan pada Macintosh dan Sun Solaris.  Microsoft telah membuat komitmen untuk memperluaskan perlaksanaan DCOM kepada AS/400, AIX dan pelbagai lagi.  COM sangat berkuasa untuk pembangunan aplikasi pada bahagian pelanggan (client process) terutama untuk menghasilkan GUI yang hebat dan menarik.  OpenDoc hampir sama dengan OLE dengan ciri-ciri tambahan yang lebih banyak.  Malah pada peringkat awal pembangunannya, OpenDoc telah direka agar boleh menerima komponen OLE dalam kandungannya (container).  Walaupun OpenDoc lebih baik dari segi rekabentuk dan ciri-cirinya, pengeluar-pengeluar perisian pihak ketiga tidak banyak mengeluarkan komponen untuk OpenDoc (tidak sebagaimana dengan OLE).  Kemungkinannya adalah kerana OLE telah matang dan diterima ramai terutama untuk kegunaan komputer desktop.  JavaBeans baru diperkenalkan oleh Sun.  Kelemahan utama dengan JavaBeans adalah komponennya hanya dibuat dengan bahasa Java dan hanya boleh digunakan melalui bahasa Java (tidak terbuka - sebagaimana takrifan komponen yang saya nyatakan sebelum ini).  Walaupun begitu, kelemahan ini memberi satu potensi kelebihan yang tinggi kerana JAVA adalah bahasa yang tidak bersandarkan mesin (WORA - Write Once Run Anywhere, sebagaimana yang selalu diwarwakan oleh Sun).

